
Panduranga Stotram 4

પાણ્ડુરઙ્ગસ્તોત્રમ્  ૪

(ચતુર્થમ્)
(સ્રગ્ધરાવૃત્તમ્)
શ્રીજાને! પાણ્ડુરઙ્ગ ! ત્વમિહ કલિયુગે દર્શનાત્પાસિ પાપા-
નિત્યાખ્યાતં દયાર્દ્રૈઃ સુમતિભિરસકૃત્ત્વજ્જનૈઃ સત્યસન્ધૈઃ ।
તત્સત્યં મન્યમાનોઽહમપિ તવ વિભો!॥અપશ્યમેવાઙ્ઘ્રિપદ્મં
નિષ્પાપોઽસ્મીતિ મન્યે, તદપિ ખલુ કુતોઽયાપિ નો તાપશાન્તિઃ॥ ૧॥
વૈરાગ્યં નો ન ભક્તિર્ન ચ પરિચરણં સજ્જનાનાં બતાસ્મા-
દ્ધેતોસ્તાપોપશાન્તિર્ન મમ યદિ વિભો! સત્યમઙ્ગીકૃતં  મે(૧);
કો બ્રૂયાત્સાક્ષિણસ્તે પુર ઇહ વિતથં દેવ! । કિન્ત્વત્ર કિઞ્ચિત્
પૃચ્છાસિ ત્વાં નમસ્યન્નનુ કલુષહતે તાનિ કિં  સન્તિ પૂર્વં ?॥ ૨॥
નામ્નો માહાત્મ્યતસ્તે બહવ ઇહ કલૌ વિઠ્ઠલ ! પ્રાપુરગ્ર્યાં
શાન્તિં  ભક્તિં  વિરક્તિં  ગતિમભિલષિતાં (૨)યોગિભિર્નારદાદ્યૈઃ ।
તત્તે નામ શ્રુતં મેઽસકૃદપિ ચ વિભો! । ગીતમુચ્ચૈસ્ત્વદીયૈ-
ર્હા કષ્ટં નષ્ટમદ્યાપ્યતિગુરુ ન કથં જાલમાઃ(૩) સંશયાનાં ?॥ ૩॥
ત્વં તુ સ્વામિન્ ! સ એવ સ્વયમસિ તમસિ સ્વાશ્રિતાનાં પ્રદીપ-
સ્રાતા યોંઽતેવસાયિપ્રભૃતિમલધિયાં કીર્તનાદેવ નામ્નામ્ ।
વિપ્રેષ્વત્યાદરસ્તેઽવસિ યદિ શરણં તાન્સ્વપાદાબ્જમાપ્તાન
કિં  ચિત્રં વિઠ્ઠલાયં દ્વિજકુલજ ઇતિ (૪)ત્રાહિ માં દીનમદ્ય॥ ૪॥
પાપોઽહં પાપકર્મેતિ ચ સતતમહં સ્નાનકાલે બ્રવીમિ ।
કૃત્વા  પાપં કથં મે કૃતમિતિ બહુશશ્ચાપિ તપ્તો ભવામિ ?

સ્વામિન્ ! । રક્ષ ક્ષમસ્વેત્યસકૃદપિ વિભો! પ્રાર્થનાં તે કરોમિ ।
બ્રૂહ્યન્યત્કિં  કરોમિ પ્રભુવર !? ચરણૌ તેઽર્તિશાન્ત્યૈ   સ્મરામિ॥ ૫॥
દીનોઽહં દીનબન્ધુસ્ત્વમહમઘનિધિઃ પાવનસ્ત્વં પ્રસિદ્ધો
ભીતોઽહં કાલદણ્ડાચ્છરણમુપગતસ્ત્વામસિ ત્વં શરણ્યઃ

1



પાણ્ડુરઙ્ગસ્તોત્રમ્  ૪

દાતા ત્વં સદ્વરાણાં વરદગુરુરહં યાચકસ્ત્વં દયાવા-
નાર્તોઽહં ત્વં ક્ષમાવાનહમપિ વિનતઃ પાદયોઃ સાપરાધઃ॥ ૬॥
માં કામક્રોધલોભાદિભિરરિભિરરં ચેતસા મોહિતેન
પ્રસ્તં કિં  નાથ! દુષ્ટોઽયમિતિ પરવેશં મન્યસે મે ન દોષઃ ?
યાતો દૈવેન દીનઃ પ્રબલખલવશં નિર્દયૈઃ પીડ્યમાન-
સ્ત્વાં સ્મર્તું નાલમન્યત્કિમથ કથય તે કોઽત્ર સેવાવકાશઃ?॥ ૭॥
સાક્ષી પશ્યસ્યપિ ત્વં સ્વયમનયકૃતોઽરીન્ષડગ્રાન્સમર્થો
હુઙ્કારેણાપિ દુષ્ટાનસિ ભુવનપતે ! ભસ્મસાત્કર્તુમેતાન્ ।
હુઙ્કારેણાલમારમા(૫) પ્રભુવર ! । ભવતો માસ્ત્વિહાયાસપાત્રં
દૃષ્ટ્યા કિં  ન સ્યુરેતે ભસિતમયિ વિભો! મય્યુપેક્ષૈવ નૂનં ?॥ ૮॥
દીનોપેક્ષાં ન કર્તા ત્વમહમિતિ વિભો ! વેદ્મિ તત્તૂક્તમર્ત્યાં(૬)
મર્ત્યાનાં દેવતાનામપિ ખલુ ન હિ ભો ત્વાં વિનાન્યોઽવિતાસ્તિ ।
શ્રાન્તઃ પ્રાપ્તોઽસિ નિદ્રાં નનુ કિમયિ વિભો ! । તિષ્ઠતાપીષ્ટકાયાં
લોકૈરાલિઙ્ગિતેનાપ્યવિરતમપિ  સા સેવ્યતે ચિત્રમેતત્॥ ૯॥
ભો નાથ ! પ્રાકૃતોઽપિ પ્રભુરિહ ભવતિ ત્યક્તનિદ્રઃ કુટુમ્બી
પઞ્ચાનાં પાલકોઽપિ ક્ષણમપિ ન મનાગ્જાતુ નિદ્રાત્યચિન્તઃ(૭) ।
ત્વં ત્વેકશ્ચાસહાયોઽપિ ચ ખલુ જગતાં સાધુભર્તા પુરાણો
નિદ્રામાસેવસે ચેત્કથયતુ ભગવાન્કા ગતિર્વિષ્ટપસ્ય   ?॥ ૧૦॥
યોગીશોઽસ્વપ્નનાથઃ(૮) કથમવનવિધાવેકદક્ષઃ કથં વા
યન્નિદ્રાલુત્વમેવં સતિ મતિમતિ ન ત્વય્યદઃ કિં  યશોઘ્નમ્?
કાલાદ્દસ્યોઃ સુલુબ્ધાદલમપહરતો મોચયેત્કઃ સમર્થ-
સ્ત્વત્તોઽન્યો દીનદાસદ્રવિણનિધિમિમં(૯) માં દ્રુતં જાગૃહીશ!॥ ૧૧॥
નેયં નિદ્રા યદિ સ્યાદ્ભગવતિ જગતાં ભર્તરિ ત્વય્યપીશે
ગુપ્તે કૃત્સ્નાપિ  જીવવ્યવહૃતિરનિશં કિં  યથાપૂર્વમાસ્તે ?
ન હ્યસ્તં તિગ્મરશ્માવચલમુપગતે ભાસકે ભવ્યભાસિ
લોકે દૃષ્ટા શ્રુતા વા મૃગજલતટિની તત્ર ચૈષાં પ્રવૃત્તિઃ॥ ૧૨॥
નો નિદ્રા નો સમાધિઃ ક્વચિદપિ ન ચ તે યાતમન્યત્ર ચિત્તં
નૂનં રોષઃ સદોષે મયિ તવ ભગવન્ ! વિદ્યતે તેન મૌનમ્ ।
નૈવૈતત્તર્કિતં   મે સુમતિમતમયે પ્રાકૃતોઽપિ પ્રભુર્યત્
સદ્યઃ ક્રોધં જહાતિ પ્રણતિમતિ(૧૦) કૃતાગસ્યરાતાવપશિ !॥ ૧૩॥

શઙ્કે રઙ્કે મયિ ત્વં પ્રભુવર કુરુષે કઞ્ચનામું વિનોદં
કિં  વક્તાયં કવિર્મામિતિ કુતુકિતયા શ્રોતુકામો વચો મે ।
નો ચેદુચ્ચૈઃ કૃપાલુઃ કથામિયદણુતોઽપ્યૂનમદ્યાપિ કાર્યં
કર્તું કર્તા વિલમ્બં ન હિ ગિરિધર(૧૧) ! તે સ્યાત્તૃણસ્યાતિભારઃ॥ ૧૪॥
પ્રસ્તોઽસ્મ્યાકણ્ઠમુગ્રપ્રકૃતિમનસિજેનાહિના (૧૨) બાલભેકઃ
પાહ્યસ્માત્ત્વં ત્વદન્યો નનુ દૃશમકરોત્સાનુકમ્પામિભે(૧૩) કઃ ?
સ્તોત્રં ચેચ્છ્રોતુકામોઽસ્યયિ  મયિ વિકલે બાલિશે સેવકે કાં
શક્તિં  પશ્યસ્યદૃષ્ટ્વા ધનમપિ કુરુતે કિં  શિખી દેવ ! કેકાં ?॥ ૧૫॥
ત્વં ચેદદ્ય પ્રસાદં ધ્રુવ ઇવ કુરુષે દેવ ! બાલે મયીહ
સ્તોતું સ્યામેવ કામં નિપુણતરકવિઃ શ્રાવ્યભવ્યપ્રબન્ધઃ ।
કઃ સ્તોતા તાત ! । જાતસ્તવ જગતિ વિનાનુગ્રહાદ્વિપ્રદેવે-
ષ્વન્યેષ્વપ્યબ્જયોનિઃ પ્રભુરપિ ભવતોઽનુગ્રહાદેવ સુજ્ઞઃ॥ ૧૬॥
મહ્યં દેહિ પ્રભો! સ્વસ્તવકવનવરં સ્વસ્ય ચ પ્રીતિહેતું
યત્ત્વં સ્તુત્યાતિતુષ્ટો હૃદિ ભવસિ તથા નાન્યસરકારકોવ્યા ।
નુત્યા નુત્યા ચ તજ્જ્ઞૈરજિત! । ન વિજિતઃ કૈર્ભવાન્પાદદાસૈ -
રાપ્તૈપ્તો ન મોદં પ્રભુતિલક ! યથા ભક્તવૃન્દૈરસઙ્ગૈઃ ?॥ ૧૭॥
આરબ્ધાસુ ત્વદઙ્ઘ્રિસ્તુતિષુ  સુરધુનીવીચિમાલામલાસુ
પ્રાદુર્ભૂતે પુરસ્તે નવમુદિરઘટાગર્વસર્વકષેંઽગે
ભાવૈરાલિઙ્ગિતોઽહં  સખિભિરિવ સમં સાત્વિકૈરુત્સવોત્કૈ(૧૪)-
ર્યુક્તો મુક્તોક્તિનત્યા દર ઇવ ચ જનૌ સ્વં વદાસ્યાં કદા સ્યાં ?॥ ૧૮॥
શ્રીમત્યા ભીમરથ્યાસ્તટભુવિ ભવતા તિષ્ઠતા વિષ્ટપેશ !

સ્વામિન્ ! સૌભાગ્યમસ્યા ગમિતમતિનુતિં  સ્વર્ધુનીભાગ્યતોઽપિ ।
પાથઃસ્પર્શાદપઙ્કામલમિયમવનીમેવ નો ચન્દ્રભાગા
કર્તું કીર્ત્યા ત્રિલોકીમપિ ચ વિજયતે તીર્થપાદપ્રિયા તે॥ ૧૯॥
દેવાસ્તીર્થાનિ સન્તઃ ખલુ સતતમપિ સ્નાતુમાયાન્તિ હર્ષા-
દિત્થં સાધૂક્તમેવ શ્રુતમસકૃદદો દેવ ! દાસેન તે મે;
તસ્માદસ્માકમેષા સકલમલધિયાં નાથ ! । માતેવ સદ્યઃ
પઙ્કપ્રક્ષાલનેન પ્રિયમુચિતમરં કિં  ન કુર્યાદ્રયાર્દ્રાઃ ?॥ ૨૦॥
ભો શ્રીમવિઠ્ઠલ ! શ્રીપતિમતિથિરહં ત્વામુપેતોઽસ્મિ । કિં  માં

સત્કાર્યં નાદ્રિયન્તે બત ભવદનુગાઃ સાધવઃ સદ્વિચારાઃ ?
બ્રહ્મણ્ય સ્ત્વં તુ લક્ષ્મ્યા વસસિ દયિતયા નિત્યમન્તઃપુરે હા! ।
કષ્ટં ! નષ્ટં વ્રતં તે । મમ ચ યદફલપ્રાર્થનઃ સન્નિવૃત્તઃ॥ ૨૧॥
ભો બ્રહ્મન્ ! પુણ્ડરીક! દ્વિજવર! ભવતઃ સ્વાસ્થ્યમભ્યેતુ ચિત્તં
“દીનાંસ્તાપત્રયાર્તાન્ શરણમુપગતાનુદ્ધરિષ્યેઽહમાશુ”
ઇત્યેવં સુપ્રસિદ્ધં સુરમુનિસવિધં યત્પ્રતિજ્ઞાતમગ્રે
તત્સત્યં સત્યસન્ધસ્ત્વમિહ કલિયુગે કુર્વઘારે ! નમસ્તે॥ ૨૨॥
દુઃખાબ્ધેરુદ્ધૃતાનાં પ્રભુવર ! ભવતા માદૃશાનાં જનાના-
માકણ્ઠં તર્પિતાનામલમમૃતરસેનોત્તમેનાદરેણ   ।
આશીભિઃ પુષ્કલાભિર્જગતિ નૃપસુરૈરપ્યરં દુર્લભાભિઃ(૧૫)
પ્રાપ્તં પૂર્વં યશસ્તે પરમમિહ પુનઃ પ્રાજ્યમપ્યાપ્નુહીશ!॥ ૨૩॥
દીનાનાં દૈન્યનાશાત્સમુપગતમુદામાનનાદાદરેણ
પ્રોદ્ભૂતા આશિષસ્ત્વાં પતિમભિવૃણતે કાન્તમેકં વરેણ્યમ્ ।
દણ્ડ્યો દુષ્ટોઽસ્મિ યદ્યપ્યહમુચિતતરા મે ગૃહીતું કુબુદ્ધે-
રાશીરાશીવિષસ્યાર્પિતમણિરિવ   તે સ્યાત્પ્રભો ભૂષણાય॥ ૨૪॥
ઇતિ શ્રીરામનન્દનમયૂરેશ્વરકૃતં પાણ્ડુરઙ્ગસ્તોત્રં  સમાપ્તં તચ્ચરણયોરર્પિતં   ચ ।
ટિપ્પણિ
૧। ભે ઇતિ વિભક્તિપ્રતિરૂપકમવ્યયમ્ । મયેત્યર્થઃ ।
૨। “યોગિનો નારદાદ્યાઃ” ઇતિ પઠિતુમુચિતમ્ ।
૩।આઃ ઇતિ મનઃખેદેઃ ।
૪। ત્રાહીત્યપાણિનીયમ્ । ત્રાયસ્વેત્યર્થઃ ।
૫। હે પ્રભુવર! ભવતઆત્મા ઇહાસ્મિન્ કર્મણિઆયાસપાત્રં માસ્તુ ઇત્યન્વયઃ ।
૬। તત્તુ તદ્વચનં તુ મયા અર્ત્યા પીડ્યોક્તમિતિ યોજના ।
૭। “નિદ્રાતિ સાધિઃ” ઇતિ પાઠઃ । સાધિઃ મનસસ્તાપઃ ।
૮। અસ્વપ્નાનાં દેવાનાં નાથઃ ।
૯। “સ્વીયદાસ” ઇતિ પાઠાન્તરમ્ ।
૧૦। નમનપરે ।
૧૧। ગિરિધરેતિ સાભિપ્રાયં વિશેષણમ્ । પરિકરાલઙ્કારઃ ।
૧૨। “પ્રકૃતિપતિમનોજાહિના ” ઇતિ પાઠાન્તરમ્ । મનોજો મદનઃ ।
૧૩। નક્રોપપીડિતે ગજેન્દ્રે ।

૧૪। ઉત્સવેનાનન્દેન ઉત્કાઃ ઉત્કણ્ઠિતા ઉત્પન્ના ઇતિ યાવત્ ।
૧૫। હસ્તદોષઃ-જ્ ।

